Nafarroako Parlamentuko Mahaiak, 2014ko ekainaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola jaunak aurkeztutako galdera, Gizarte Segurantzaren Diruzaintzak Nafarroako Gobernuari egindako erreklamazioari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2014ko ekainaren 16an

Lehendakaria: Alberto Catalán Higueras

GALDERAREN TESTUA

Atxiki gabeko foru parlamentari Manu Ayerdi Olaizolak, Nafarroako Parlamentuko Erregelamenduan ezarritakoaren babesean, ondoko galdera aurkeztu du, Nafarroako Gobernuko kasuko departamentuak idatziz erantzun dezan:

Hedabideen bidez jakin dugu Gizarte Segurantzaren Diruzaintzak ia bi milioi euro eskatzen dizkiola Nafarroako Gobernuari. Zehazki, argitaratutako informazioaren arabera, Gizarte Segurantzak 1,1 milioi euro inguru eskatzen ditu Lehendakaritza, Justizia eta Barne Departamentuko enplegatuei emandako "familia laguntza" prestazioagatiko kotizazioak direla-eta; gainerakoa, 800.000 euro inguru, arau-hauste larriengatik Diruzaintzak Foru Gobernuari ezarritako zehapenari legozkioke.

Auzia heldu da "familia laguntzaren" zerga-tratamendua aldatzen duen araudi-aldaketa batetik; izan ere, kotizazio-oinarritik salbuetsita egotetik PFEZ atxikipena eta Gizarte Segurantzaren kotizazioa duen errentatzat hartua izatera igaro da, Gizarte Segurantzaren Diruzaintzak berak Nafarroako Gobernuari 2012ko apirilaren 26an jakinarazi zionez.

Iragan maiatzean, Gizarte Segurantzaren Diruzaintzaren erreklamazioaren aurkako errekurtsoa paratu zen, Nafarroako Auzitegi Nagusian, Gizarte Segurantzak bere erabakian aplikatutako irizpideekin ados ez egoteagatik Foru Gobernuak Estatuko kasuko erakundean jarritako zazpi errekerimenduak baztertuak izan ostean.

Gaiaren bilakaeraren eta Nafarroako Auzitegi Nagusiaren ebazpenaren zain,

• Nafarroako Gobernuak zer balorazio egiten du sortutako egoerari buruz?

Iruñean, 2014ko ekainaren 10ean

Foru parlamentaria: Manu Ayerdi Olaizola

